
L’Europa tranter l’Orient e l’America
In Catalan analisescha tenutas e charplinas

■ La guerra da l’Irac ha chaschunà
divergenzas aifer l’Uniun europeica
(UE). Il schurnalist renumnà Carlos
Nadal analisescha la tenuta dals
stadis principals da l’UE en in ra-
schieni publitgà da la revista ca-
talana «Relleu»* («Reliev»), fa-
schend endament facturs istorics
che van enavos enfin als onns qua-
ranta dal tschientaner passà. 

La forza dal passà
Pertge ha l’emprim minister spagnol
José María Aznar s’exprimì uschè
cleramain a favur da la guerra america-
na? Nadal punctuescha che la Partida
populara d’Aznar provegnia dals de-
cennis da dictatura, cur che pir ils Sta-
dis unids han mess fin a l’isolaziun in-
ternaziunala da Spagna cun in patg
davart basas militaras (1953) e la visi-
ta uffiziala da president Dwight David
Eisenhower (1890–1969) a Madrid
(1959). Regurdientschas istoricas su-
megliantas han stimulà la Gronda Bre-
tagna da gidar president Bush: «Du-
rant la segunda guerra mundiala era
ella sula suletta en fatscha a l’inimi,
cur ch’ils Franzos han surdà lur pajais
[a Hitler] (…). Perquai manegia la
Gronda Bretagna ch’ella na sappia re-
nunziar al grond allià, (…) tant pli che
lez l’ha facilità l’access a las Inslas Falk-
land (…). Tramettend la marina là

[per stgaschar ils agressurs argentins,
G. S.-C.] saveva Margaret Thatcher
ch’ils Stadis unids l’approvian tut-
tafatg» (p. 25). Er plis pajais antruras
communists han sustegnì Washington
en l’Irac: «Els na sa fidan avunda da
l’Europa (…) e teman adina la Russia
(…). Plinavant vivan bleras persunas
da derivanza polacca en ils Stadis
unids; (…) bleras famiglias da Pologna
survegnivan agid economic e schizunt
pachets da mangiativas tramess da pa-
rents, amitgs ed uniuns polaccas da
l’America» (p. 28). La Frantscha per-
encunter dischapprovava la guerra da
l’Irac: «Quasi tut ses tschintg millliuns
immigrads èn Arabs (…). Plinavant
è’la ferm colliada cun ils Arabs,
cunzunt quels da l’Africa dal nord, e
cun pajais musulmans da l’Africa nai-
ra, e quai areguard l’economia, la poli-
tica e perfin la defaisa (…). Schizunt
tar sia visita en l’Israel è Chirac ì en la
part araba da Jerusalem per mussar ina
tscherta vischinanza als Palestinais.
Quai ha chaschunà tumults e commo-
vì ils Arabs, ma n’ha tuttina betg pla-
schì als gidieus» (p. 28). La Frantscha
resta pia dependenta d’in passà colo-
nial vegnì a fin 1962 cun l’indepen-
denza da l’Algeria.

Il regl imperial da s’extender
Nadal tutga era la dumonda essenziala
dals motivs che han stimulà Busch
d’attatgar l’Irac: «Ils Stadis unids èn in

imperi basà sin la dominaziun. Lezza
sa sviluppa sco ch’igl è success a min-
tga imperi; pli ch’el s’extenda e pli che
ses interess sa derasan en intschess nua
ch’el n’aveva anc nagina egemonia u
interess (…). Lezza posiziun da suletta
pussanza gronda dat als Stadis unids
in aspect imperial, pia er il regl d’ir
adina pli lunsch. I na vulan stgaffir in
urden, ma lur interess en il Golf da
Persia, cunzunt pervi da l’ieli, sco er
en l’Arabia, ils emirats euv. e cun l’Is-
rael als maina plaun a plaun a stuvair
dominar adina dapli il Proxim Orient
e l’intschess da lez golf (…). L’Arabia è
vegnida in pau malfidada; da là pro-
vegnan ils blers auturs dals attentats
encunter las Turs schumellinas. Ils Sta-
dis unids manegian pia che l’Arabia
pudess insacura fallar e ch’i na sappian
betg precis nua che l’Irac giaja (…). Ils
Americans han pia stuì per uschè dir
far quai ch’i han fatg (…). Els èn re-
gids d’in bloc ordvart conservativ e
naziunalist (…). La famiglia Bush è
colliada cun l’entir mund da l’energia
e l’ieli. Perquai hani fatg leschas fitg
crititgadas che libereschan intschess e
schizunt parcs naziunals per explotar
ieli (…). Lez coc conservativ, il pli
conservativ aifer la Partida republica-
na, correspunda ad ina part relevanta
dal pievel. El fascinescha per la morala
e ses lioms cun la politica, dentant
s’enclegia cun ina vaira part da simula-
ziun e cinissem, perquai ch’el na regia

betg precis tenor la morala, mabain te-
nor ils agens interess (…). Tiers ve-
gnan las consequenzas dals attentats
dals 11 da settember 2001. Lezs èn
stads in culp fitg ferm. Ins n’als spet-
gava betg, ins na carteva tuttina betg
ch’i fissan pussaivels, ins als ha resent-
ids sco ina smanatscha directa, per
l’emprima giada en l’istorgia (…).
Quai ha dà in fieu da strom da patrio-
tissem che brischa anc adina» (pp.
20–22).

Il conflict senza fin da Palestina
Ma tema e naziunalissem regian er en
l’Orient: «Ils Palestinais na pon desi-
ster dal terrorissem perquai ch’el è lur
suletta arma. Ils Israelians na pon cha-
lar d’ir a Gaza e Ramallah, traplar u
mazzar glieud u destruir chasas; els èn
persvas da pudair superar il problem
be uschia. Era l’Israel tema zunt, per-
quai ch’el sa vesa circundà da pajais ar-
abs e chapescha cunzunt che la demo-
grafia sa sviluppa a favur dals Palesti-
nais (…). Blers Israelians lessan bain
in stadi da Palestina vairamain inde-
pendent e liber, ma che temess tuttina
vinavant la forza da l’Israel. I vesan
Scharon sco l’um che dovra il sulet lin-
guatg che tschels enclegian. Quai n’è
dentant betg segir, perquai ch’i dat Pa-
lestinais che dischapprovan vairamain
il terrorissem. Ma tge fiss la soluziun
finala? Quella ch’ils Israelians vulan
cumpigliass ina Palestina en tocs, las

bleras colonias gidieuas [da Cisjorda-
nia] colliadas da vias internaziunalas
ed ils cunfins controllads da l’Israel
(…). Il Hamas ed ils «Martirs d’Al-
Axa» manegian ch’in tal stadi palesti-
nais na valess la paina. Plinavant vulan
els pussanza politica. Perquai vegnan
els strusch a desister dal terrorissem.
Scharon da sia vart exprima l’opiniun
dals plis Israelians che na vulan nagin
stadi palestinais uschè ditg ch’i dettia
terrorissem» (pp. 31–32). Nadal na po
gnanca mitigiar ses pessimissem cun la
speranza d’ina mediaziun da l’UE:
«L’Europa ha gia fatg bler, numnada-
main l’UE cun ses martgà cuminaivel
che s’extenda e sia valuta unica ch’è
stada in success (…). Ma il punct flai-
vel è la politica exteriura e la defaisa
(…). L’Europa vegn protegida dal pa-
jataglia american che ha renunzià a
dretgs socials ch’ils Europeans man-
tegnan» (pp. 24–25). L’autur punctue-
scha il cuntrast tranter ils stadis euro-
peics, che sa sfadian adina per ina
tscherta gulivaziun sociala, ed ils Sta-
dis unids ch’enconuschan strusch lez
quitad da gistia. Fiss quai il coc da la
globalisaziun? Ma quant lunsch dovra
l’Europa vairamain la protecziun ame-
ricana?

Experiment betg fimar: annunziar uss
Il draghet

■ (cp) L’uffizi federal da sanitad UFS,
l’associaziun svizra per la prevenziun
dal tabachissem AT ed il center per
prevenziun e promoziun da la sanadad
Zepra realiseschan per la quarta gia-
da la concurrenza naziunala «experi-
ment betg fimar» ch’ha gia gì grond
success. Classas dal 6avel fin il 
9avel onn da scola s’obligheschan da
star durant sis mais senza fimar. Ins
po s’annunziar fin ils 24 d’october
2003. Il «experiment betg fimar» vegn
realisà quest onn gia per la quarta giada.
L’onn passà èn sa participadas e sa parti-
cipads 47 000 scolaras e scolars da tut la
Svizra ed èn s’obligadas e s’obligads da
betg fimar durant in mez onn. 104 clas-
sas dal chantun Grischun han prendì
part.

In dals premis principals da 10 000
francs (bon da viadi) ha la 1. classa se-
cundara B da la scola secundara da Do-
mat gudagnà. Bons da viadi en la valur
da 750 francs han retschavì trais ulteriu-
ras classas dal chantun Grischun.

Damain giuvenils che fiman
La finamira da la concurrenza è d’im-
pedir l’access al fimar u almain da re-
tardar quel. L’enquista da scolars la pli
recenta da l’institut svizzer da preven-
ziun da l’alcoholissem e d’autras toxi-

comanias Ispa mussa ch’il dumber da
fimadras giuvenilas e fimaders giuve-
nils è sa reducì levamain. A quest svi-
lup ha er contribuì il «experiment betg
fimar».

Cundiziuns da participaziun
A la concurrenza pon prender part sco-
laras e scolars dal 6avel fin il 9avel onn

da scola che s’obligheschan sco classa
da betg fimar dals 10 da november
2003 fin ils 10 da matg 2004. En duas
categorias pon ins gudagnar mintgamai
quatter premis principals e 100 ulte-
riurs premis en furma da bons da viadi.
Quatter giadas 5000 francs e 50 giadas
500 francs stattan a disposiziun en
l’emprima categoria, en la quala l’enti-

ra classa s’oblighescha da star senza fi-
mar. Da la segunda categoria pon far
part sut tschertas circumstanzas classas
cun fimadras e fimaders (premis: quat-
ter giadas 2500 francs e 50 giadas 250
francs).

Annunzias per las classas sin 
www.experiment-nichtrauchen.ch. 

Ei era inagada in draghet. Il draghet
ha ina mumma ed in bab ed ina sora.
Quei ei sia famiglia. 

La mumma ha num Maria. Il bab
ha num Andreas. E sia sora ha num
Rita. Il draghet ei fetg pigns. El va ella
2. classa. En scola rian tuts o el. El da-
monda adina sia mumma: «Mumma,
daco sun jeu aschi pigns?» In gi ha el
tertgau: «Egl uaul sa segir zatgi gidar
mei. Lu eis el ius egl uaul. El entaupa
ina stria. Il draghet damonda la stria:
«Sas ti gidar mei?» «Jeu sai gidar tei,
mo dai adatg tgei che ti giavischas.» Il
draghet gi: « Jeu giavischel che jeu sei-
gi pli gronds!» «El ei carschius dus me-
ters.» «Grazia fetg», gi il draghet. El va
a casa. 

Leu ha el buca pli pudiu dad esch
en. Tuts han tema dad el. Il draghet ei
trests ed el va anavos egl vaul ed en-
quera la stria. La stria ha gia spitgau
sin el. Il draghet gi alla stria: «Jeu vi
puspei esser sco adina!» Ella fa ina sosa
da strias. El sto beiber la sosa tarladi-
da. Il draghet sedurmenta e cu el vegn
neunavon eis el avon casa ed ei pigns.
E naven da quei gi leva el mai pli esser
gronds. 

Fernando Camenisch, Pitasch

Da tuttas varts ma 
circundeschas ti e tegnas

tes mauns sur mai. 
Psalm 139, 5

Il «experiment betg 
fimar» vegn realisà
quest onn gia per la
quarta giada.

